
Tal e como se recolle no avance de resultados1, o consello da cultura galega
preparou un informe para presentarse no i congreso internacional do Teatro
galego2. a investigación que se deseñou para a súa elaboración foi consensuada
cos representantes do sector das artes escénicas para paliar a falta de informa-
ción relativa á relación existente entre creadores, xestores e públicos de teatro.
en coincidencia cos obxectivos do congreso, trata de fornecer elementos e bases
fiables para a planificación estratéxica do teatro dos vindeiros anos. 

os estudos preliminares mostraron a existencia de escasa evidencia empírica
sobre as relacións dos principais colectivos implicados. de acordo coa diagnose
da cultura galega. datos para unha estratexia cultural no século xxi 3, despois de
anos de grandes dificultades e recortes económicos, o teatro semellaba empezar
unha senda de recuperación. un dos elementos positivos dos últimos anos foi a
mellora do diálogo da administración cos profesionais do sector, que estaba a dar
como resultado a necesaria adaptación dos sistemas de financiamento ás novas re-
alidades profesionais e artísticas. Historicamente, a relación do sector coa admi-
nistración foi mala. Tamén é importante destacar que o aumento da produción
de obras tivo unha resposta positiva entre o público. durante os anos de crise que
viñeron despois de 2009 había que programar obras protagonizadas por un ou,
como moito, dous actores ou actrices. non obstante, nos últimos anos empezá-
ronse a facer espectáculos con elencos maiores. dicíase no informe que parte dos
axentes do sector entendían que o financiamento público constituía o sustento
das artes escénicas en galicia, unha dependencia provocada pola gratuidade da
cultura e por un sector do público que está acostumado a pagar prezos moi bai-
xos polas entradas. dende o sector enténdese que a cultura debe ser accesible, pe-
ro tamén é importante inculcar no espectador a necesidade de contribuír
economicamente dunha maneira proporcional. a visión do teatro galego dentro
e fóra de galicia experimentou unha evolución moi positiva, cun significativo in-
cremento de público. 

1 http://consellodacultura.gal/mediateca/extras/ccg_2020_avance-de-resultados-do-informe-sobre-o-
teatro-galego.pdf

2 http://consellodacultura.gal/mediateca/extras/ccg_2020_informe_sobre_o_teatro_galego.pdf
3 http://consellodacultura.gal/mediateca/extras/ccg_2018_diagnose-para-a-cultura-galega.pdf

por outra banda, o consello da cultura galega, por proposta da sección de
música e artes escénicas publicou en 2013 un informe denominado as artes
escénicas en galicia. situación e perspectivas4. este documento afirma que “as
artes escénicas en galicia constitúen un sector produtivo de especial relevancia
no eido da creación e da difusión cultural, pero tamén na xeración dunha imaxe
de marca do país, alén de ser un importante viveiro de novos empregos, ou de
constituír un campo fundamental para a diversificación e mellora da oferta de
ocio e tempo libre para todas as idades”.

as conclusións deste informe indican que o sistema teatral galego presenta-
ba tantas potencialidades como eivas, que derivan a maioría delas da carencia
dunha política orientada ao desenvolvemento do campo en canto sector estra-
téxico, unha política que debería propiciar a elaboración dun plan estratéxico
deseñado e consensuado con todos os axentes sociais, pero tamén con todas as
administracións, entidades e institucións do campo.

ademais conclúe que as artes escénicas en galicia vivían unha situación su-
mamente interesante se se atende a variables tan significativas como incremen-
to de públicos, mellora da calidade, diversidade nas orientacións estéticas,
desenvolvemento dunha dramaturxia propia, perspectivas no campo da investi-
gación, vixencia do sector escolar, afeccionado e comunitario e posibilidades de
desenvolvemento de múltiples liñas de traballo no eido da animación sociocul-
tural propia das artes escénicas.

partindo desta realidade, propóñense diversas liñas de acción que deben ir
acompañadas dun plan de financiamento, entre as que se poden enumerar, entre
outras, a posta en marcha de compañías residentes de teatro nas principais cida-
des galegas e cabeceiras de comarca e a elaboración dun plan de activación para
o espazos escénicos municipais. Tamén se suxire a creación dun novo modelo de
axudas á realización de espectáculos escénicos, que posibilite a posta en marcha
de proxectos a longo, medio ou curto prazo, así como a potenciación de espazos
alternativos de exhibición para fomentar a diversidade na produción e atender
os diferentes públicos.

para a realización dun informe das características que se precisaban, realizá-
ronse tres enquisas distintas, cunha estrutura común para facilitar a posibilidade

4 http://consellodacultura.gal/mediateca/extras/ccg_2013_as-artes-escenicas-en-galicia-situacion-e-
perspectivas.pdf

de seren comparadas, pero cuns obxectivos diferentes. así, realizouse unha mos-
tra dos públicos, outra de xestores e outra de creadores de teatro galegos.

o estudo dos espazos escénicos de galicia e dos seus programadores contou
coa participación de 169 recintos, dun total de 209 locais identificados, é dicir,
co 80,9 % do total, o que supón un erro estatístico de +/-3,37.

no marco do estudo aos públicos realizáronse en total 1.137 entrevistas en
21 espazos escénicos repartidos por toda galicia, tendo en conta a provincia e o
tamaño dos concellos, polo que o erro mostral é do +/-2,97.

para os creadores tomouse como universo de análise o conxunto dos socios
da asociación galega de actores, os membros da academia galega de Teatro e
os responsables das compañías que figuran no catálogo da asociación galega
de empresas de artes escénicas. en conxunto, este universo estaba conformado
por 379 profesionais das artes escénicas en galicia. durante o traballo de cam-
po realizáronse entrevistas a 252 destes profesionais, polo que a enquisa presen-
ta unha marxe de erro do +/-3,65.

engadiuse ao informe unha addenda na que se presentan datos relativos ás
artes escénicas, incluídos nun documento de traballo publicado polo consello
da cultura galega no mes de xullo de 20205, no que se ofrece unha radiografía
pormenorizada do que sucede nas empresas culturais galegas desde que empe-
zou a crise do coronavirus. aquí ofrécense datos sobre as empresas que realizan
actividades de artes escénicas en clave comparativa co conxunto do sector cul-
tural galego. esta información pretende ofrecer un enfoque máis amplo da pro-
blemática específica deste ámbito e a súa contextualización desde a declaración
do estado de alarma e posterior confinamento da poboación e inactividade eco-
nómica durante tres meses. a situación supuxo grandes perdas económicas e
un parón brusco da actividade de todas estas empresas, polo que se analiza co-
mo incidiu isto na economía das empresas ou como lle afectou ao seu persoal.
Tamén e, como consecuencia disto, analízanse os posibles efectos negativos que
pode ter no futuro inmediato e a medio prazo nas propias empresas e a súa ac-
tividade profesional. Finalmente, propóñense certas medidas que os propios
profesionais consideran que se deberían levar a cabo para paliar esta situación.

a continuación recóllense os principais achados do traballo.

5 Barómetro da cultura galega i. http://consellodacultura.gal/publicacion.php?id=4381

perFÍs dos proTagonisTas e caracTerÍsTicas dos espazos
escÉnicos 

un dos principais obxectivos do informe foi describir o perfil dos tres protagonis-
tas principais do sistema do teatro galego: públicos, creadores e xestores. de xeito
complementario tamén se analizaron os espazos escénicos. o perfil do público
que asiste a funcións de artes escénicas en galicia é maioritariamente feminino
(62,5 %), cunha idade media de 42 anos. o 57,3 % posúe estudos universitarios,
un índice moi superior á porcentaxe da poboación galega en xeral. os seus ingre-
sos medios mensuais por fogar superan os 1.200 euros e o seu lugar de residencia
é preferentemente urbano: un 48,3 % reside nunha das sete cidades galegas e un
30,8 % faino en concellos de 10.000 a 50.000 habitantes. os espectadores acudi-
ron a unha media de 6,7 funcións escénicas nos últimos 12 meses. a asistencia é
maior canto máis urbana é a contorna de residencia da persoa enquisada e canto
máis idade ten. Tamén inflúen positivamente o nivel de estudos e os ingresos sa-
lariais. o 40,1 % desprazouse a un concello distinto ao da súa residencia para
asistir á función, en maior medida de rural a urbano. o máis habitual é acudir ao
teatro coa familia (36,4 %) ou coa parella (31,7 %). o gasto medio declarado
por espectador nos últimos 12 meses en funcións de artes escénicas é de 84 euros.
gastan menos os espectadores máis novos, os do rural e os que teñen menos estu-
dos. non se aprecia, non obstante, un maior gasto segundo o nivel salarial, polo
que se pode pensar que depende máis da afección a este tipo de espectáculos, for-
temente vinculada ao nivel de estudos, que dos ingresos.

o perfil das persoas responsables da programación en galicia describe de xeito
predominante a unha muller, duns 49 anos, funcionaria ou persoal laboral da
administración pública, principalmente do ámbito municipal. no 82 % dos es-
pazos estudados as tarefas de programación son levadas a cabo por persoal funcio-
nario ou laboral que debe asumir ademais outras funcións, que en moitas
ocasións son as principais. o 40,7 % carece de formación específica e só un 21 %
posúe formación regrada no ámbito da xestión cultural. ademais, 7 de cada 10
non tiñan experiencia previa en xestión cultural cando asumiron as funcións de
programación. de feito, o 88,6 % non se dedica exclusivamente á programación
e un 89,8 % non conta con retribución específica por ese labor. en xeral, trátase
dun perfil pouco profesionalizado, cun baixo nivel de formación regrada no ám-
bito da xestión cultural e sen experiencia previa nin dedicación exclusiva. 

no eido dos profesionais das artes escénicas en galicia, ao contrario que no
caso do público e dos profesionais programadores, o peso porcentual dos ho-
mes é lixeiramente superior ao das mulleres (un 52,4 % fronte a un 47,6 %),
mentres que a idade media se sitúa nos 45,8 anos. un 73 % conta con titula-
ción universitaria (cifra que case triplica a media da poboación galega). son
profesionais altamente formados na súa especialidade, xa que se constata que é
habitual que realizaran cursos específicos (61,1 %), ao tempo que un 45,2 %
ten formación universitaria específica relacionada coas artes escénicas. o nú-
mero medio de funcións en que participaron dunha ou doutra maneira os pro-
fesionais do teatro foi de 25 nos últimos doce meses, dato que agocha unha
gran disparidade, pois o 27 % non participou en ningunha función, mentres
que un 15,9 % participou en máis de 50.

en conxunto, predominan os profesionais cunha reducida actividade. pui-
deron traballar máis e con mellor retribución aqueles que exerceron parte da
súa actividade fóra de galicia. a media de tempo traballado en 2019 nas artes
escénicas situouse en 6,4 meses, pero un de cada catro non traballou nin un
mes. a maioría dos profesionais compatibiliza as artes escénicas con outros tra-
ballos: só o 31,3 % percibiu ingresos salariais unicamente da súa actividade es-
cénica. mesmo entre os que máis traballan detectouse unha porcentaxe
relativamente elevada de profesionais que obteñen ingresos doutras fontes para
complementar os seus salarios. Tamén son frecuentes os que teñen varias ocu-
pacións diferentes relacionadas coas artes escénicas.

o colectivo máis numeroso é o dos actores e actrices (88,1 %). a moita dis-
tancia porcentual figuran as persoas dedicadas á dirección (27,4 %) e as res-
ponsables de compañías (22,6 %). completan o conxunto persoas dedicadas á
docencia ou á investigación de teatro, á produción e distribución, dramatur-
gos/as e guionistas ou membros da academia galega de Teatro. o 61,9 % non
acadaría o salario mínimo interprofesional se só se teñen en conta os ingresos
das artes escénicas e, só o 11,1 % traballou en compañías de máis de 50.000
euros de orzamento anual. en xeral, todos os indicadores amosan unha impor-
tante precariedade laboral no sector.

en canto aos espazos escénicos, o 93,5 % dos analizados son de titularidade
pública, principalmente municipal. a metade deses espazos están situados en
concellos de menos de 10.000 habitantes, mentres que nas cidades se localiza o

13,6 % dos espazos que participaron na enquisa. aínda que no rural se concen-
tra boa parte dos espazos, trátase de instalacións pequenas, en moitas ocasións
de carácter multiusos, e nas que se ofrece unha programación escénica esporá-
dica. os teatros teñen unha media de 288,8 butacas, se ben se aprecia unha no-
table disparidade entre os distintos espazos, sobre todo en función do tamaño
do concello en que se atopan os espazos escénicos. a media de butacas por es-
pazo é de 216 nos concellos de ata 10.000 habitantes, mentres que nas cidades
a media é de 623 butacas por espazo, de modo que nas cidades atopamos o
29,3 % das butacas dispoñibles. predominan os espazos de pequena cabida,
pois non supera as 300 butacas o 72,2 % do total. 

a gran maioría dos espazos analizados conta cun orzamento pequeno: só o
16 % declara que acadou ou superou os 50.000 € en 2018 e unicamente un
6,5 % ingresou esa cantidade por venda de entradas. o 57,4 % dos espazos pro-
gramou exclusivamente funcións de balde. esa característica é especialmente
habitual no rural, onde ten unha programación integramente gratuíta o
76,2 % dos espazos, fronte ao 13 % das cidades. só o 9,5 % realiza enquisas
para medir a satisfacción do público.

nos espazos analizados representáronse unha media de 28,9 funcións no úl-
timo ano de referencia, pero no 55,1 % deles representáronse menos de 20
funcións. a media de funcións é máis elevada canto maior é o tamaño poboa-
cional do concello. de feito, o 43 % das funcións programadas tiveron lugar
nas cidades. a media de espectadores é de 202 por función e de 6.076 por es-
pazo, aínda que esta cifra resume datos moi dispares entre si. Tres de cada dez
espazos escénicos analizados recibiron menos de 500 asistentes en total ao lon-
go de todo o ano. no extremo contrario, rexistráronse 23 espazos (o 13,6 %)
que recibiron máis de 10.000 espectadores cada un. 

as e os espectadores concentráronse principalmente nas cidades. en defini-
tiva, se ben a meirande parte dos espazos se concentran no rural, trátase de es-
pazos pequenos, con capacidades reducidas e que programan poucas funcións
ao longo do ano, polo que, consecuentemente, reciben poucos espectadores.
dese xeito, son os grandes espazos das cidades, moitos deles cun elevado núme-
ro de butacas e unha programación ampla, diversa e frecuente, os que atraen
maior número de espectadores. así, as cidades só supoñen un 13,6 % dos espa-
zos pero achegan o 43 % das funcións programadas e o 58,7 % dos espectadores.

no extremo contrario, os espazos dos concellos rurais supoñen o 49,7 % dos
espazos e o 37,2 % das butacas pero só 14,5 % dos espectadores.

esTraTexias de programación e promoción

outro obxectivo importante deste informe é describir como se perfila a progra-
mación de teatro en galicia. a iniciativa divídese case a partes iguais entre a
dos propios programadores (42,8 %) e as impulsadas por outras entidades ou
administracións (42,4 %) e só un 15 % das funcións son iniciativa das compa-
ñías artísticas. con todo, a toma de decisións sobre a programación varía nota-
blemente en función das características dos propios espazos escénicos que, pola
súa vez, están estreitamente ligadas ao tamaño do municipio no que estean si-
tuados. nos concellos de máis de 10.000 habitantes a elaboración do programa
de teatro correspóndelle a un profesional, mentres que nos municipios máis pe-
quenos se encarga algunha entidade ou administración. nesta mesma liña, a
porcentaxe das funcións programadas por iniciativa das propias compañías aca-
da o 22,7 % nos espazos das cidades, mentres que no resto dos concellos se si-
túa entre o 12,7 % e o 15,1 %. cabe sinalar tamén que nos espazos de maior
cabida, a iniciativa das propias compañías acada o 26,8 %. 

un 43,2 % dos espazos galegos programa as súas obras cunha antelación de
entre 3 e 6 meses, un 30,2 % con 3 meses e só o 22,5 % dos espazos o fai con
máis de 6 meses de antelación. É dicir, nun 73,4 % dos espazos escénicos a
programación faise cunha anticipación inferior ao medio ano, o que é máis ha-
bitual canto máis pequeno é o espazo e menor o número de funcións que se
programen.

antes de decidir a contratación dunha obra, un 35,5 % dos profesionais en-
cargados da programación dun espazo escénico acode á representación desta.
con todo, un 45,6 % só o fai algunhas veces e un 17,8 % non acode nunca á súa
representación. este comportamento tamén cambia en función doutras variables:
a porcentaxe de quen adoita acudir a unha obra antes de contratala é maior canto
máis grande é o municipio, maior o número de butacas, maior o número de fun-
cións representadas no ano e maior o volume de espectadores recibidos. 

en relación con esta forma de planificación, o 42,9 % dos profesionais do
teatro prepara as obras cunha antelación de menos de tres meses con respecto á
data de estrea. só o 22,6 % adoita dedicar máis de seis meses a preparar unha
obra antes da estrea. o 39,3 % mantén as obras no repertorio por máis de dúas
tempadas, o 31 % durante dúas tempadas e o 19,8 % durante só unha. o tem-
po dispoñible para preparar as obras e o tempo que se manteñen no repertorio
aumenta segundo o grao de profesionalización, é dicir, entre as persoas que tra-
ballan máis tempo e en máis funcións, as que dependen economicamente só
dos ingresos derivados das artes escénicas e as vinculadas a compañías con
maiores orzamentos.

Todos os espazos escénicos da mostra de estudo realizan campañas de difu-
sión da súa programación. os medios máis habituais son as redes sociais
(92,3 %), prensa (72,8 %), cartelaría (40,2 %), páxinas web (24,9 %) e folletos
(15,4 %). o 66,9 % dos teatros comeza estas campañas entre unha semana e
un mes antes da función, pero tamén hai un 17,5 % de espazos que adoitan
comunicar cunha semana ou menos de antelación.

o 87,7 % dos profesionais fai tamén algún tipo de campaña nos medios de
comunicación ou redes sociais das obras que realiza. as redes sociais, a prensa e
a radio son os medios máis empregados. só un 18,5 % adoita iniciar esas cam-
pañas con máis dun mes de adianto sobre a data da actuación. canto maior é o
grao de profesionalización maior é tamén o emprego das diversas canles de di-
fusión e a antelación coa que se inician as campañas.

para o público, as redes sociais son a canle máis habitual de coñecemento da
oferta de espectáculos escénicos (41,8 %), sobre todo Facebook, pero séguenas
moi preto as recomendacións doutras persoas (32,1 %). en menor medida, a
información chega a través de folletos ou carteis (17 %) e páxinas web (15 %).
un de cada tres asistentes tivo coñecemento do desenvolvemento da función á
que acudiu cunha antelación de entre unha semana e un mes, e un 26,5 % na
mesma semana.

entre o público galego hai pouca anticipación na compra das entradas, o
55,1 % das persoas entrevistadas mercou a entrada na mesma semana en que ía ter
lugar a función. o 14,8 % dos teatros ofrece un sistema de abonos para fomentar
un maior número de visitas entre os seus asistentes, pero só o 6,5 % das persoas
enquisadas en espazos con opción de abono de tempada fixera uso desta opción. 



INFORME SOBRE O TEATRO GALEGO: CREADORES, XESTORES E PÚBLICOS

659

oFerTa e demanda de xÉneros TeaTrais

os xéneros máis programados en galicia son o teatro para adultos (45,4 %) e o
teatro infantil ou familiar (33,6 %). os demais xéneros rexistraron porcentaxes
moi inferiores (por debaixo do 10 %) e foi o teatro musical o menos programa-
do (3,9 %). o teatro adulto predominou con claridade nos concellos de máis
de 10.000 habitantes, mentres que nos máis pequenos o máis frecuente é a pro-
gramación de teatro infantil ou familiar. 

a esta oferta o público responde con distinta intensidade. o 59,3 % do to-
tal das funcións ás que asistiron foi de teatro para público adulto e o 20,5 % de
teatro infantil, o 12,6 % de teatro musical, o 3,7 % de circo, maxia ou varieda-
des e o 3,4 % de danza. a pesar de que, en xeral, se observa coherencia entre as
preferencias e o consumo real de teatro, tamén se poden detectar diferenzas de
intensidade: o xénero preferido polo público entrevistado é o teatro para adul-
tos (70,6 %), seguido dos musicais (23,7 %) e do teatro infantil (19,8 %). Ta-
mén hai unha pequena parte do público que demanda máis comedia (5,7 %) e
no rural máis teatro para público adulto (7,4 %). 

Tanto os programadores como os profesionais do teatro coinciden na percep-
ción de que o xénero máis demandado polo público é o teatro familiar, polo que
tenden a subestimar algo a demanda do teatro de adultos. así mesmo, a demanda
de teatro musical está un pouco infravalorada polos programadores. as razóns
destas aparentes disonancias poden ter que ver con que no caso do teatro familiar,
malia que a maioría de público non está interesado neste tipo de xénero, as perso-
as que conviven con nenos si amosan unha demanda significativa. en canto ao
teatro musical, a pesar de que se detecta a demanda, o certo é que a oferta que
ofrecen os teatros é escasa e que son poucos os profesionais que traballan neste ti-
po de espectáculos. en troques, a metade dos profesionais interveu nalgunha fun-
ción de teatro para adultos e o 26,2 % participou nalgunha función de teatro
infantil. a calquera dos demais xéneros (teatro musical, danza, circo, maxia, va-
riedades) dedicáronse menos do 5 % dos profesionais.

os datos indican que participar en obras de teatro infantil permítelles aos
profesionais do sector alongar a súa temporada de traballo, incrementar o nú-
mero de funcións realizadas e, polo tanto, acadar unha maior vinculación sala-
rial á súa actividade como profesional das artes escénicas. 

Lingua das represenTacións escÉnicas

entre o público entrevistado, as funcións en galego supuxeron o 59 % do total ás
que asistiron nos últimos doce meses. esa porcentaxe media redúcese canto máis
urbano é o hábitat de residencia (do 70,2 % de media das persoas que residen no
rural ao 50,4 % das funcións vistas por residentes nas cidades). os datos por trei-
tos revelan que o 31,2 % do público enquisado acudiu exclusivamente a funcións
en galego, porcentaxe que resulta máis elevada canto menor é o tamaño poboa-
cional do concello de residencia. en contraposición, o 15 % dos espectadores en-
trevistados non acudiron a ningunha función en galego (porcentaxe que nas
cidades se sitúa no 21,3 %, fronte ao 7,8 % do rural).

con independencia das funcións ás que acudiron, as preferencias do público
en canto á lingua das funcións indican que o 51,5 % de espectadores aposta
polas funcións en galego, mentres que un 13,8 % as prefire en castelán e un
32,2 % amósase indiferente. a preferencia polas obras escénicas en galego é
máis elevada canto menor é a idade dos espectadores e canto menos urbano é o
seu concello de residencia. a preferencia polas obras en castelán só supera o
20 % entre maiores de 65 anos.

no que respecta á programación dos espazos escénicos, o 76,2 % das funcións
foron en galego. esta porcentaxe varía notablemente segundo o tamaño do conce-
llo, pois supoñen o 95,7 % das funcións dos concellos máis pequenos, mentres
que nas cidades esa porcentaxe é do 49,1 %. Á hora de valorar estes datos, cómpre
ter en conta que os espectáculos non galegos (estatais ou internacionais) se progra-
man fundamentalmente nos grandes espazos escénicos das cidades. o 54,4 % dos
espazos escénicos analizados ofreceu en 2018 unha programación integramente
en galego e só o 3,6 % (6 espazos) programou menos do 50 % das súas funcións
nesta lingua. a porcentaxe dos que ofreceron en galego o 100 % das súas funcións
é máis elevada canto menor é o volume demográfico do municipio (do 8,7 % das
cidades ao 72,6 % dos municipios de non máis de 10.000 habitantes). como ca-
bía esperar, atopáronse variacións semellantes en función da cabida, o número de
funcións e o número de espectadores que recibe cada espazo. 

as persoas responsables da programación do 56,8 % dos espazos escénicos
consideran que reciben máis asistencia ás funcións en galego, mentres que un
8,9 % estima que acode máis público cando a función é en castelán. nas cida-
des equipáranse as preferencias entre galego e castelán.

aspecTos para meLLorar e saTisFacción do pÚBLico

unha achega importante deste informe refírese á posibilidade de sinalar as caren-
cias detectadas polos tres grupos obxecto desta enquisa e, polo tanto, aspectos
que consideran susceptibles de mellora. a metade do persoal responsable dos es-
pazos escénicos sinala carencias técnicas (como os equipos de luz e son) e estrutu-
rais (tamaño, disposición das butacas, espazo do escenario etc.). pola súa banda,
os profesionais da escena detectan carencias similares, como o mantemento e o
estado dos camerinos, do escenario ou do patio de butacas (44 %), a iluminación
e acústica (38,1 %) e, en menor medida, o incremento do persoal (responsables
de sala, persoal técnico etc.). en contraste, o público cita problemas relacionados
co acceso e co transporte, como poden ser os espazos de aparcamento (35,2 %).
os problemas relacionados co propio espazo escénico preocupan menos.

Tanto os espectadores (38,3 %) como os profesionais (52 %) consideran
que unha maior difusión ou publicidade das obras programadas contribuiría
positivamente na atracción de máis xente ao teatro. porén, existe unha discre-
pancia no que respecta a un hipotético efecto positivo na afluencia ao teatro
dunha redución dos prezos das entradas, xa que tan só un 19,8 % dos profesio-
nais pensa así fronte ao 60,6 % do público.

a investigación tamén tratou de dar conta de como mellorar as canles de re-
lación entre creadores e xestores. a xuízo dos primeiros, o principal sería crear
espazos estables de contacto entre responsables da programación e compañías,
como potenciar as feiras de teatro ou a realización de congresos, xornadas, me-
sas redondas etc. (41,3 %). a segunda vía máis apuntada require dun cambio
de actitude por parte dos programadores, amosándose máis receptivos, facili-
tando o contacto, acudindo ás obras de teatro etc. (29,4 %). a terceira estrate-
xia suxerida é a da profesionalización da figura dos programadores, dotándoos
de formación específica para o seu labor e logrando que poidan prestar unha
dedicación a tempo completo á programación (21 %).

por último, a investigación mediu a satisfacción do público de teatro en gali-
cia. Tanto as instalacións como a programación habitual do espazo onde se fixo a
enquisa logran puntuacións medias arredor do notable: as instalacións son pun-
tuadas cun 7,55 na escala do 1 ao 10 e a programación habitual cun 6,88. as
instalacións reducen as súas puntuacións medias canto máis rural é o concello en

que se atopa o espazo escénico (os valores pasan do 6,82 dos espazos do rural ao
7,71 dos situados nas cidades). a puntuación das programacións tamén baixa
nos espazos dos concellos rurais (6,35). se os aspectos para valorar os espazos es-
cénicos recibían puntuacións de notable, os que teñen que ver coa función aca-
dan o sobresaínte. así, as persoas entrevistadas xusto despois da función
puntuaron os actores e actrices desta cunha media de 9,24 puntos, o aspecto me-
llor valorado. en segundo lugar, sitúase a dirección da obra (9,09) e en terceiro a
posta en escena (9,03). o argumento obtén un 8,91. a satisfacción xeral expre-
sada polos asistentes sitúase no 9,11. 

addenda: as arTes escÉnicas na crise da coVid-19

a investigación que deu lugar ao informe sobre o teatro galego comezou antes
da aparición da pandemia da coVid-19. como a natureza do fenómeno e as
diferentes regulacións que se foron ditando afectan de maneira moi importante
á actividade das artes escénicas, decidiuse facer unha explotación específica do
primeiro Barómetro da cultura galega, publicado en xullo de 2020. 

as artes escénicas son o sector máis danado pola crise sanitaria dentro do
ámbito cultural galego. o 82,4 % das súas empresas non puido manter a acti-
vidade durante o confinamento, unha porcentaxe que case dobra a do conxun-
to total de empresas culturais galegas. un 29,4 % das empresas de artes escénicas
continuaba sen ningún tipo de actividade en xullo, catro veces máis que o con-
xunto do tecido cultural.

as e os traballadores das artes escénicas tamén se viron máis afectados ca o res-
to. un 29,4 % deles non volveu traballar tras o confinamento, en cambio no
conxunto xeral de empresas culturais esta situación afectou a menos do 8 % dos
empregados. obsérvase tamén como un 67,3 % do total das empresas culturais
manteñen ocupado a case a totalidade do seu cadro de persoal (entre un 76 % e
un 100 %, incluído o teletraballo) fronte ao 41,2 % no caso das artes escénicas. 

un 51 % do sector das artes escénicas tivo que acollerse a un erTe fronte ao
38,6 do total de empresas culturais. os erTe afectaron á práctica totalidade dos
empregados do 39,2 % das compañías de artes escénicas fronte ao 25,1 % do to-
tal do sector cultural. con todo, hai que salientar que un 90,8 % das empresas

culturais en galicia non despediu ningún traballador/a durante o confinamento,
índice similar ás empresas dedicadas exclusivamente ás artes escénicas (90,2 %),
que tamén mantiveron case a totalidade dos seus cadros de persoal.

en relación co futuro do sector, un 25,5 % das empresas de artes escénicas
en galicia consideran que é posible que nos vindeiros meses se vexan abocadas
a reducir persoal. malia isto, o 68,6 % confía en manter os seus traballadores e
traballadoras. o impacto na facturación nas artes escénicas foi considerable-
mente superior ao experimentado polo conxunto das empresas culturais. un
78,4 % viu afectada a súa facturación entre un 76 % e un 100 %, unha situa-
ción que viviu o 37, 6 % do total de empresas (unha diferenza de 40,8 puntos
porcentuais).

Tanto as empresas de artes escénicas como o total coinciden na necesidade de
aplicar tres medidas fundamentais para reactivar o seu sector empresarial: as axu-
das directas e subvencións a fondo perdido, a supresión ou rebaixa dos impostos
e seguros sociais e as axudas fiscais (bonificacións e deducións). para un 37,3 %
das empresas de artes escénicas tamén sería importante o incremento do gasto
público en produtos e servizos culturais. as expectativas empresariais do sector
cultural galego de cara ao futuro non son esperanzadoras. un 33,3 % das empre-
sas de artes escénicas pensa que o sector estará moito peor que agora, opinión
compartida en menor medida polo 16,2 % do total cultural. máis do 35 % do
sector das artes escénicas cre que a crise non ofrecerá ningunha oportunidade ás
compañías. aínda así, un 21,6 % das compañías considera que esta crise pode
chegar a mellorar e aumentar a implicación e apoio das administracións públicas
ao sector e un 15,7 % pensa que se incrementará a súa profesionalización.




